
Grazas ó arquivo da familia de Darío Xohán Cabana puidemos acceder a dous 
valiosísimos orixinais de Amor en tempo liso, obra citada en diversas ocasións polo 
propio Méndez Ferrín como antecedente de Con pólvora e magnolias, como así sen 
dúbida é e podemos comprobar agora. A información destes dous documentos que 
hoxe damos a coñecer é imprescindible para entender a xénese, politicamente 
accidentada pola censura franquista, dun libro capital na obra do noso autor e da 
poesía galega contemporánea, pero tamén para entender mellor a relación entre el 
e Darío Xohán Cabana. 

Un dos orixinais, baixo a epígrafe «AMOR E TEMPO LISO – SIRVENTÉS – 
Ferrín» (cfr. Apéndice A), está da man do autor e contén textos mecanoscritos 
e algún manuscrito. Contén os seguintes poemas, todos con algunhas variantes 
a respecto da súa publicación posterior, como: «Señoras do pasado», «Momento 
último», «Erguede, dixo Safo», «quero que meus amigos de ferro e dinamita», 
«confucio atravesouse antre os dentes de mao» (manuscrito), «sentarame ben 
chorar nista noite», «posicións de amor en homenaxe» (título corrixido polo 
manuscrito «posturas pra copular en homenaxe» e asinado tamén á man por 
Heriberto Bens), «bóveda en otero», «atópome coa testa contra o muro», «diante de 
compostela de outros días» (en versión ben distinta da que despois foi publicada 
e da que aparecen tamén uns versos manuscritos) e, finalmente, o «sirventés pola 
destrucción de occitania» (asinado por X. L. Méndez Ferrín), que contén 
correccións autógrafas e probablemente é copia similar á enviada a Suíza para ser 
editada por Roi Xordo en 1975. 

O outro orixinal de Amor e tempo liso forma parte dun cartafol en cuxa epígrafe 
reza «AMOR E TEMPO LISO – FERRÍN – mecanografado DXC – Expte censura 
1973» (cfr. Apéndice B) e que inclúe efectivamente un informe da censura asinado 
o 8 de xullo de 1973 por Joaquín Rodríguez Toubes, Delegado Provincial en Lugo 
do Ministerio de Información y Turismo. Nel contéstase a solicitude de Manuel 
María, que tamén se inclúe, e enuméranse os versos, estrofas e poemas que o censor 
indica que non poden ser publicados. Esa páxina remata con esta nota: «Excepto la 
parte final, el libro es de un barroquismo extraño». Manuel María pretendía 
publicar esta obra na colección Val de Lemos de Edicións Xistral. A editorial do 
poeta monfortino non estaba obrigada a esta «consulta voluntaria», dado que tiña 
número de rexistro, pero aínda así cremos que o fixo por precaución: Ferrín había 

pouco que saíra da prisión logo da condena por outro orixinal, Os corvos, a figueira 
e a fouce de ouro, que lle fora requisado en 1969. O texto está mecanografado por 
Darío Xohán Cabana, como xa o de Roás nos explicara no seu discurso de ingreso 
na Real Academia Galega: De Manuel María a Ferrín: a grande xeración (2006: 27). 

[...] eu lin Con pólvora e magnolias, que daquela se chamaba Amor e tempo liso, varios 
anos antes de imprimirse, e deillo a ler a Afonso Pexegueiro e a algúns máis; aínda 
posúo o exemplar que me deu Ferrín, con algúns poemas manuscritos, que eu 
pasaría a limpo na Lexicón 80 de Edicións Castrelos con varias copias por papel 
carbón. Ademais, eses poemas recitáronse clandestinamente –por min e por 
outros– en moitas ocasións, e publicábanse en diversas follas. A historia literaria 
deses anos non se debería escribir sen ter en conta a transmisión mecanoscrita, 
a comunicación en lecturas públicas ou privadas e as publicacións máis ou menos 
clandestinas, moitas delas, infelizmente, quizabes esquecidas ou perdidas para 
sempre. Nin tampouco, dito sexa de camiño, sen coñecer a historia dos premios 
literarios, que alguén debería ir pensando en facer. 

Esta versión preparada para a súa publicación en 1973 e que non pasou 
a censura en seis dos seus poemas contén algunhas diferenzas coa versión anterior 
de Amor e tempo liso. En primeiro lugar achamos unha cita que encabeza o conxunto, 
tirada do Diálogo dos mortos de Luciano: «Tántalo: –Iste é o meu castigo, que a miña 
alma esteña sedenta coma si fose corpo». A cita foi logo recuperada en Era na selva 
de Esm (2004). A continuación encabeza a obra un poema novo, a «Epístola a Darío», 
que con variantes se recolleu tamén nesa obra. Observamos igualmente que se 
omitiron os versos finais que contiña «diante de compostela de outros días» e que 
estaban na seguinte páxina, polo que o remate é o coñecido a partir da edición de 
1976: «primavera coutada ferros foron». O mecanoscrito de Darío Xohán Cabana 
contén algunha anotación súa e ó final indícase que esta é a 3ª copia da obra. Tamén 
ten á man un «NO» da censura sobre os poemas «Epístola a Darío», «momento 
último», «sentarame ben chorar nista noite», «Posturas pra copular en homenaxe», 
«atópome coa testa contra o muro» e «Sirventés pola destrucción de Occitania». 

Como pode observarse ou deducirse, as peripecias que están detrás da xénese 
de Con pólvora e magnolias, e só coñecemos unha parte, son múltiples. Hai toda unha 
aventura creativa e editorial a partir de Amor e tempo liso na que interveu a censura 
e na que participaron os amigos Darío Xohán Cabana e Manuel María, neste caso, 
pero que tamén acaba tendo relación coa emigración galega en Suíza, onde Carlos 
Díaz (Edicións Roi Xordo) edita en xaneiro de 1975 o Sirventés pola destrución da 
Occitania (sic) e en maio dese ano tres poemas na revista Rego: «Diante da 
Compostela doutros días», «Sentarame ben chorar nista noite» e «Bóveda en 
Otero». No caso de Darío Xohán Cabana observamos unha fonda e aberta 
implicación no libro primitivo do que el considera o seu mestre, que pola súa banda 
lle dedica un longo poema prologal nesta primitiva versión. O discípulo defendeu, 
coma no texto citado, a importancia da cultura dos mecanoscritos e recitados deste 
tempo e foille desde logo ben fiel á mesma cando publicou en 1987 o seu libro de 
sonetos Amor e tempo liso. 

De todo o anterior tamén observamos que o corpus central de Con pólvora 
e magnolias está conformado por este seu antecedente, preparado para a edición xa 
a mediados de 1973. No seu inicio, sen a «Epístola a Darío», engadíronselle os 
poemas «En Compostela pode un home», «Podería chamar agora», «Saudemos a 
morte», «Esta é a folla», «Veleiquí a man alongada na» e «Estás como caída». No 
final, sen o «Sirventés pola destrucción de Occitania», inclúense o «Triste Stephen» 
e o «Reclamo a libertade pró meu pobo». Tamén cabe destacar que se suprime 
o «Bóveda en Otero». 

Con pólvora e magnolias é considerado o primeiro libro que se editou en Galicia 
sen a previa «consulta voluntaria», que realmente era prescritiva. Fíxose na 
Imprenta Minerva de Santiago e baixo o selo Rompente a finais de 1976. Contiña 
un paratexto de Alfonso Pexegueiro a modo de presentación ou prólogo impreso 
nas lapelas. A edición foi financiada polo propio autor, que non atopou editorial, 
segundo el mesmo confesa en entrevista a Mar Mato no Faro de Vigo do 26 de xuño 
de 2011. No colofón do libro reza o seguinte: 

Iste libro compúxose en Linotipias Marín de Vigo e terminouse de estampar en 
Imprenta Minerva de Santiago o 15 de Novembro de 1976. O montaxe e impresión 
correu a cargo de Carlos Delgado, Luís Mariño ocupouse do diseño gráfico 
e Armando L. Guerra dibuxou o anagrama de ROMPENTE. 

Con pólvora e magnolias, que tivo unha reedición ós dous anos, en novembro de 
1978, foi concibido como libro obxecto, cun formato moi particular de 18 x 20,5, 
capa acartonada en amarelo escuro, follas de papel de estraza e tipografía que 
imitaba precisamente a das máquinas de escribir dactilográficas daqueles anos. 
Dalgún xeito, o deseño de Luís Mariño reivindicaba para o libro esta cultura da 
poesía vinculada ós mecanoscritos da que, como vimos, nos falaba Darío Xohán 
Cabana, poeta que tivo a Ferrín por mestre e que gardou para todos nós con 
fidelidade os orixinais mecanoscritos e manuscritos de Amor e tempo liso, que logo 
el á súa vez mecanografou e preparou para enviar á censura e que hoxe 
presentamos para que iluminen a accidentada xestación de Con pólvora e magnolias. 

Apéndice A 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

[Dereitos de autoría dos facsímiles: X. L. Méndez Ferrín e herdeiros/as de D. Xohán Cabana.] 

1  «Remata o verso con "doces", o "s" está mesmiño na beira e xa desgasto» (comentario de 

Alexandra Cabana Outeiro). 

Apéndice B 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

[Dereitos de autoría dos facsímiles: X. L. Méndez Ferrín e herdeiros/as de D. Xohán Cabana.] 

